49. stjórnarfundur LSE haldinn í Bændahöllinni 20. febrúar 2009 kl. 14:30

Dagskrá:

1.  Fundur  settur.

2. Frá síðasta stjórnarfundi - skýrsla framkvæmdastjóra.

a. Fagráð Mógilsár

b. Fundur með Samtökum skógareigenda á norðurlöndum

c. Brunavarnir

d. Verðmat skóga

e. Úrvinnsla skógarafurða

f. Nödebo – menntun bænda

      3.   Starfið í félögunum – stutt yfirlit – formenn félaganna.

4. Kolefnismál – María formaður kolefnisnefndar LSE.

5. Rannsóknir  Arnór Snorrason og/eða Aðalsteinn Sigurgeirsson.

6. Fjármagn til landshlutaverkefnanna og staða gróðursetningar 2009 og 2010.

Fulltrúi landbúnaðaráðherra mætir á fundinn.

7. Samræming taxta.

8. Næsti fundur stjórnar LSE.

9. Önnur mál.

Kl. 14:40 setur formaður, Edda Kr. Björnsdóttir fundinn og býður fundarmenn velkomna. Auk hennar eru mættir: Björn B. Jónsson, Jóhann Gísli Jóhannsson, Rafn F. Johnson, Þórarinn Svavarsson, Vífill Búason, Jóhann Björn Arngrímsson, María E. Ingvadóttir, Ásvaldur Magnússon, Sigurður Jónsson, Helgi H. Bragason, Bergþóra Jónsdóttir, Agnes Geirdal, Anna Ragnarsdóttir, Sigrún Grímsdóttir og Reynir Ásgeirsson er reit fundargerð.

Formaður gaf því næst framkvæmdastjóra Birni Jónssyni orðið. Hann skýrði frá nýafstöðnum fundi formanna skógarbændafélaganna sem hófst kl. 12:00 þennan dag og taldi hann hafa verið mjög góðan.

Björn, sem kunnugt er, er aðalfulltrúi í Fagráði Mógilsár sagði frá starfir ráðsins  sem hann bindur miklar vonir við. Næsti fundur verður í næstu viku.

Hann sótti fund Samtaka skógareigenda á Norðurlöndum. Þar var m.a. upplýst að timburverð fer hækkandi  um 10-15% á lakara efni en lækkar á fyrsta flokks efni. Hann telur að persónuleg sambönd sem verða til í tengslum við svona fundi geti skilað síðar margvíslegum árangri. 
Tekist hefur samkomulag við Neyðarlínuna 112 um að taka inn kort af skógræktarsvæðum bænda inn í sinn grunn svo að aðstoð verði mun skilvirkari ef slys eða óhapp ber að höndum. Þá mun í framtíðinni verða auðveldara að miða út GSM síma og staðsetja þá en nú er. Þetta kerfi verður LSE að kostnaðarlausu.

Handbók um brunavarnir á skógræktarsvæðum er í prentun og er gert ráð fyrir að prenta 700 eintök. Einnig er bæklingur í undirbúningi sem stiklar á stóru úr handbókinni.

Björn Jónsson lagði fram skýrslu frá nefnd um verðmat skóga en í þeirri nefnd eru auk hans, Hallgrímur Indriðason frá S.r. og Ragnhildur Freysteinsdóttir frá Skógræktarfélagi Íslands. Helstu niðurstöður nefndarinnar sem fram koma í skýrslunni eru að erfitt sé að leggja mat á verðmæti skóga á Íslandi í dag, m.a. vegna ungs aldurs skóga hér á landi. Engu að síður er talið mikilvægt að leggja grunn að verðmæti skóga, sem byggist á trúverðugum útreikningum en áfram verði unnið af meiri nákvæmni eftir því sem meiri reynsla skapast og timburmarkaður vex og dafnar.

Fundur er áætlaður með Elkem í næstu viku. Rætt er um kaup á 500-1000 m³ af timbri til kurlunar í járnblendiverksmiðjunni. Björn leggur áherslu á að LSE hafi forustu í þessu og geri sig gildandi í úrvinnslumálum.

Hann hefur samið við danskan landbúnaðarháskóla um nám fyrir skógarbændur, m.a. um jólatrjáarækt og er stefnt að fyrsta námskeiðinu í september 2010.

LSE hefur góð tengsl við Morgunblaðið í sambandi við birtingu frétta af skógarmálum.

María E. Ingvadóttir sagði frá starfi sínu og Björns Jónssonar í sambandi við kolefnis-nefndina. Í máli hennar kom fram að samstarf við Landsbankann hafi gengið vel fyrir bankahrun, en nú er staðan önnur. Nefndin hefur þokað vottunarkerfi um kolefnis-bindingu áfram og nú hefur verið sótt um 2,6 milljónir frá Framleiðnisjóði landbúnaðarins í nafni LSE til að hrinda þessu verkefni í framkvæmd.  Fyrirhugað er að Brynhildur Bjarnadóttir sem mun ljúka doktorsprófi í kerfisvistfræði í júní nk. muni stjórna þessu verkefni sem áætlað er að ljúka 2011. María taldi að félögin ættu að huga að stofnun félags eða félaga sem gætu séð um sölu á kolefniskvóta þegar ástandið lagast.

María hefur þegar talað við nokkur stór fyrirtæki um að styrkja þetta verkefni og hyggst fylgja því eftir á næstu vikum. 

Arnór Snorrason var nú mættur og tók til máls. Hann hefur um alllanga hríð unnið að kolefnismálum. Hann kynnti frekar „SkógarKol - mats- og vottunarkerfi fyrir kolefnis-bindingu í íslenskum skógum.” Markmiðið er eins og nafnið bendir til, að þróa og koma í gagnið mats- og vottunarkerfi fyrir kolefnisbindingu íslenskra skóga og stuðla að uppbyggingu á markaði með kolefnisbindingu í skógrækt. Vottunarkerfið þarf að vera trúverðugt og byggt á alþjóðlega viðurkenndum reglum. Það verður jafnframt byggt upp í ljósi þeirra aðstæðna sem skógræktendur hér á landi búa við. Arnór lýsti rannsókn Brynju Hrafnkelsdóttur á svokallaðri „ertuyglu” sem hefur valdið stórskemmdum einkum á alaskalúpínu, ösp, birki, greni o.fl. trjátegundum. Brynja mun leita að náttúrulegum óvinum hennar og kanna skaða sem þetta kvikindi veldur á nýmörk o.m.fl. Gerðar verða tilraunir með þetta á tveimur svæðum. Þessari rannsókn mun ljúka með skýrslu Brynju um viðfangsefnið á næsta ári. Arnóri var þakkað fyrir sína fyrirlestra og hvarf hann af fundi.

Gert var kaffihlé kl. 15:30

Klukkan 16:00 var fundi fram haldið og þá var mættur Sigurgeir Þorgeirsson ráðuneytisstjóri landbúnaðarráðuneytis. Formaður lýsti því yfir að LSE væri sniðgengið af ráðuneytinu og samtökin væru hálfgerð hornreka eftir uppstokkun á stofnunum milli ráðuneyta. Sigurgeir taldi svo ekki vera. Hann boðaði umtalsverðan niðurskurð á næsta fjárlagaári. Hann sagðist þó myndi reyna að beita sér fyrir að niðurskurðurinn yrði minni en ella. Formaður vill að LSE fái meiri tengsl við ráðuneytið og að samráð verði haft við samtökin um hvernig fjármagni innan þessa geira sé ráðstafað. Björn sagðist vilja geta haldið sjó en fyrirhugaður 40% niðurskurður á næsta ári yrði mjög sársaukafullur. Sigurgeir sagðist myndi beita sér fyrir bættri aðkomu LSE að ráðuneytinu. Formaður og Björn töldu að fyrri tengiliður við ráðuneytið, Níels Árni Lund hefði sinnt því starfi mjög vel. Núverandi tengiliður þekkti ekki sitt hlutverk og tengsl hefðu rofnað. Kl. 17:00 yfirgaf Sigurgeir Þorgeirsson fundinn.

Björn upplýsti að stefnt væri að samræmingu taxta hjá öllum verkefnunum. Þetta gæti leitt til lækkunar hjá sumum en hækkunar hjá öðrum þegar á heildina væri litið. Ásvaldur taldi að ef þetta ætti að ná fram að ganga þyrfti LSE að hafa þetta í sinni umsjá því þau væru samræmingaraðili skógarbændafélaganna. Fundurinn er jákvæður fyrir því að reyna samræmingu taxta. Birni var falið að vinna að framgangi málsins. 

Anna sagði að aðalfundur FSN verði í mars og aðalfundur LSE 18.-19. september nk.

Agnes boðaði að félagsfundur FSS yrði 26. mars, aðalfundur á Klaustri 16. maí og Jónsmessuganga á Jónsmessu.

Bergþóra skýrði frá því að aðalfundur FSV væri fyrirhugaður að Hamri 26. mars og þar myndi Bjarni Diðrik halda erindi. 23. júní er stefnt að árlegum skógardegi og einnig verður efnt til árlegs ferðalags og jólahlaðborðs og það tímasett síðar.

Ásvaldur sagði frá því að aðalfundur FSVF yrði væntanlega í júní. Fyrir liggi að hanna merki og fána félagsins.

Jóhann Gísli sagði að aðalfundur FSH væri í undirbúningi. Sömuleiðis Skógardagurinn mikli sem yrði laugardaginn fyrir Jónsmessu. Á haustdögum verður farið að undirbúa jólamarkað sem hlotið hefur nafnið Jólakötturinn.

Næsti stjórnarfundur LSE er óákveðinn.

Önnur mál: Sigurður Jónsson sagði að „Við skógareigendur” kæmi næst út eftir páska.

Fleira ekki gert og fundi slitið klukkan 18:15

                                                                
    Reynir Ásgeirsson, ritari                       

